
EUSKERAZALEAK 

BATZAR NAGUSIA 

BATZAR-AGIRIA 

Milla bederatzireun eta larogeta zazpigarreneko Urta-
rrillaren ogeta bederatzigarrenean, Larreategi'tar 
Kolon'en kaleko 14'an, bigarren etxe-maillan, eskoian, 
EUSKERAZALEAK ALKARTEA'ren giza-etxean eta 
ogeigarren ordu ta laurena zala, urteroko BATZAR 
NAGUSIA egin zan. 

Batzar orretarako bazkide gitxi batu zan, naiz eta 
urtean bein bakarrik izan. 

Maiburu Zubiri'tar Iñaki Zuzendaria izan zan eta 
beragaz batera, maiko lez, Olazar'tar Martin Zuzendari-
ordea ta Bilbao'tar Jon Erramun diru-zaiña. 

Lendakariak asitzat emon eban Batzarra ta Egileor'ek 
aurreko Batzarraren Agiria irakurri eban eta bazkideak 
onartu eben. 

Ondoren, Bilbao'tar Jon Erramun diru-zaiñak, joan 
dan urteko kontuen zeaztasunak emon ebazan eta, ger,o, 
gura dabenentzat azalpen geiago emon leikezala esku-
artean eukezalako esan eban; une onetarako guztiak emo-
tea lar eta aspergarri izango litzakela uste eban eta. 

Jarraian, Zubiri'tar Iñaki'k urteroko ekintzen gora-
berak azaldu ebazan eta, bakoitzari buruz, azalpen ba-
tzuk: 

l'go.—IKASTAROA. Emen ikasleen berakadea gel-
ditzen doala dirudi ta udako ikastaroan aurrekoan beste 
ikasle izan ziran. 

2'gn.-IPUIN SARIKETA. Arlo onetan lau ipuin 
sarituen izenak emon ebazan, baita euren egilleenak eta 
bakoitzak zenbat laurleko artu eban sari lez. 

3'gn.-BIZKAIERAZKO EUSKAL-ASTEA. Biz-
kai'ko euskerearen alde lan egitekoa da. Onelan beroneri 
eutsi ta, bide batez, euskalki onetan jakituriaren arloa 
sakontzen dala; orretarako bost itzaldi emon eta bakoi-
tzean gai berezia erabilli zan. Aste ori Orrilla'ren bost egu-
netan bete zan, oi dan lez, ESKOLAPIOTARREN ikas-
tetxean. 

Erabilli ziran gaiak, egunak eta izlariak oneixek ziran: 
5'gnean: "Erri-ipuiñak", Etxebarria'tar Juan Manuel. 
6'gnean: "Lauaxeta'ren Olerkien Gizatasuna", Aroz-

tegi'tar Luis. 
7'gnean: "Eusko oiñetxeak", Kerexeta'tar Jaime. 
8'gnean: "Euskerearen irakaskuntza", Uriarte'tar 

Xabier. 
9'gnean: "Bizkaierazko aditza", Puxana'tar Pedro. 
Itzaldi bakoitzaren ostean alkar-izketa egin zan eta 

une orretan itaun egoki ta naiko ugariak izan ziran. 
Aurten be beste orrelako ASTEA egiteko asmoan 

gagoz. Oindiño gaiak eta izlariak izentatu barik daukaguz, 
baiña esku-artean ba-daukaguz gaiak eta euren artean 
egokien deritxaguenak aukeratuko doguz. 

4'gn.-EGUTEGIA. Urtero lez, aurtengoa be, Biz-
kai'ko Aurrezki Kutxaren bitartez argitaratu dogu ta dato-
rren urtekoa be laster atonduko da. 

Euskaldunai irakurten eragiteko egutegia bide egokia 
dala ikusten dogu. Bestetik, leku guztietan onartua da. 

5'gn.—"ZER". Illeroko aldizkari onen EUNgarren 
zenbakia igez bete zan, danok jakin zenduenez. Jarraitze-
ko asmoan aurkitzen gara baiña, naiz eta idazle bikaiñak 
euki, beste barri batzuen lanak gura geunkez, orrelan 
gaiak eta idaz-tankerak aldatuko litzakez danon onerako. 

6'gn.-LAGUNTZAK. Bizkai'ko Foru Aldundia; 
Bizkai'ko Aurrezki Kutxa; Bilbao'ko Udala eta baita Eus-
ko Jaurlaritza dira diru-laguntasuna emon dauskuenak. 
Eurei ezkerrak geure lana aurrera daroagu. 

7'gn.-"KILI-KILI". Oneri buruz azalpen zeatz eta 
luzetsu emon eban, danok gogoratu edo jakin dagien. Ogei 
urte betetzen dira aurten sortu zanetik eta denpora orretan 
zein izan dan bere ekintza: 

Lenengo aldizkari bat ume euskaldunen biotzean 
euskal-kontzientzia ta euskeraren zaletasuna biztuteko. 

Gero, ume euskeldunai alfabetatzeko erea emon, au da 
ume bakoitzaren etxean sartu zan, ikastaro bat lez. 

Azkenez, gaur egun, guzti ori ta geiago da, esaterako 
oraingo erdi euskalduna "benetako EUSKALDUN" 
biurtu. 

8'gn.-GURE BATZORDEA. Onetzaz argitasun bat 
emon zan esateko Peña'tar Xabier eta Landakuela'tar 
Anton'en utsuneak betetzeko beste gazte bi, URIARTE'-
tar KEPA ta EZKURRA'tar XABIER, aurkitu gendueze-
la ta geure Batzorderako aurkeztu ziran batzarkideai 
euren baimena eskatu jaken eta danak ontzat artu eben. 

9'gn.-ORDEZTUTEA. Azkenez, datorren urterako 
oraingo batzordeko lau lagun ordeztea "propozatzen" da, 
au da: Lendakaria, Diru zaiña ta maiko bi, oraingoak urte 
lar daroelako lanean eta gazteagoak bear diralako geure 
Alkartasun au aurrera eroateko; orretarako izaera ta odol 
barriak bear-bearrezkoak dira ta. Ori dala-ta, bazkideai 
eskatzen jake, euren lagunen arteko izen barriak ekarri 
dagizkuezala. 

Amaitzeko, Itaun-erantzunen arloan sartugiñan, baiña 
ez eban iñork itaunik egin. 

Eta beste barik, ogeta batgarren ordua zala, Lendaka-
riak batzarra amaitutzat emon eban. 

EGILLEOR'tar JON'ek 

1986'ko EKINTZAK 

Agur bazkide maiteok: 

Urte guztietan lez, emen gaituzue barriro be, lengo 
urtean zear gure erakundeak burututako ekintzen gorabee-
rak eta aurtengo asmoen zeatzak zuei emoteko. Oikoa dan 
lez, asi gaitezan euskal irakaskintzari buruzko barriak 
emoten. 

EUSKERAZALEAK 

IKASTAROA 

Azken urteotan oartu dogun ikasleen berakadea, igaz-
ko ikastaldian be jazo da, gitxitze ori gelditzen doala badi-
rudi be. Ikastaro onetarako izen-emoteak 175 izan dira. 

Oikoa dan lez, lengo Garagarrilla'n Udako ikastaroan 
50 ikasle izan doguz, au da, lengo urteko beste. 

Alkarrizketaren jardunak aurrera doaz beti lez. 

IPUIN-SARIKETEA 

Urtero ospatzen dan lez, ipuin-sariketarako deia egin 
dogu, baiña udabarrian egin bearrean, udagoian izan da. 

Iru epai-maiko batu ziran, eta asmamena, aria, joske-
rea, idazkerea, iztegia, eta aditzari buruzkoa kontuan artu-
rik, ona emen epailleen erabagia: 

l'go saria: "Ipuin-eske" Egillea, Onaindia'tar Santi. 
2'gna saria: "Nire ganbaran aurkitutakoa", Egillea, 

Penades'tar Yosu. 
3'gna saria: "Lukas'en erakutsi ona", Egillea, Erkiaga' 

tar Eusebio. 
4'gna saria: "Gaur trinkatua, biar iraultzaille", Lejar-

za'tar Sebastian. 

Sariak oneik izan dira: 40.000, 30.000, 20.000, eta 
10.000 laurleko. 

Aurten be, ipuin-sariketeari jarraipena emoteko asmo-
tan gara. Ipuiñen ontasunari buruz, geienak mail onekoa 
izan dirala esan bear dogu, baita sarituen artean alde andi-
rik ez dala izan be. 

BIZKAIERAZKO ASTEA 

Alde guztietatik baita gure Erri-erakundetik batez be, 
bizkaiereari egiten jakon gaitzespen burubakoagaitik, gure 
erri-euskerearen alde aalegintzen gara ta aalegintzen 
jarraituko be. 

Oi lez, Eskolapiotan (eta biokie emen gure eskerrona) 
ospatu genduan. Entzuleak igazko beste izan ziran gitxi 
gora-beera, 50 inguru. Uste, dogu aste orrek entzun-min 
andiagoa lortu bearko leukela, gaiak eta gai-emoilleen 
mailla kontuan arturik. 

Itzaldiak Orrilla'ren 5'gnetik 9'gnerarte egunero izan 
ziran, eta gaiak oneik: / 

Orrilla'ren 5'gnean: "Erri-ipuiñak" Gai-emoillea, Etxe-
barria tar Juan Manuel. 

Orrilla'ren 6'gnean: "Lauaxeta'ren Olerkien Gizatasu-
na" Arostegi'tar Luis. 

Orrilla'ren 7'gnean: "Eusko oiñetxeak" Kerexeta'tar 
Jaime. 

Orrilla'ren 8'gnean: "Euskerearen Irakaskuntza" 
Uriarte'tar Xabier. 

Orrilla'ren 9'gnean: "Bizkaierazko aditza" Puxana'tar 
Pedro. 

Oikoa dan ezkero, itzaldi bakotxaren ostean, alkarriz-
ketak izan genduzan, eta gauza zudugarri edo interesgarri 
asko esan zan. 

Aurten be, bere garaian jakin-erazoko dautsuegu, 
lekua, egunak eta gaiak. 

EGUTEGIA 

Urtero-urtero aspalditik egiten dogun lez, egutegi onen 
atonketea geuk egin dogu, eta Bizkai'ko Aurrezki kutxak 
bere gain artu ebazan oradaintza ta banakuntzea. Jaungoi-
koak gura ba'dau aurten be datorren urtekoa atonduko 
dogu, gure ustez, ekintza au egin daiteken ederrenetarikoa 
da, bide egokia dalako neurri baten euskaldunak irakur-
teari eragiteko. 

"ZER" ALDIZKARIA 

Ona emen, bizkaierari ta jakintzari eusteko esku-
artean dogun tresna bikaiña. Amar urte igaro dira illeroko 
au jaio zanetik, eta illerik-ille Olazar'dar Martin'en zuzen-
daritzapean etxeetara eldu yatzue. Euskera argi, garbi ta 
errikoiaz agertzen da, bizkaieraz argitaratzen dan aldizka-
ri bakarra izanik. Zuen artean luma trebe asko dogu, eta 
on izango litzakigu idazlanak bialdu dagiskuzuezan. 

Igaz, eungarren zenbakiaren agerpena ospatu gen-
duan, Larra'ko Karmeldarren lekaidetxean, eta anaitasu-
nezko batzar atsegin baten ostean, bazkari bataz amaierea 
emon geutsan ospakizun atsegin orreri. 

LAGUNTZAK 

Bazkideen urte-sariaren laguntzaz gaiñera, aipatu bear 
dogu emen, Bizkai'ko Aldundiaren eta Bizkai'ko Aurrezki 
Kutxaren diru-laguntza, baita Eusko Jaurlaritza ta Bil-
bao'ko udaletik artutakoa be. Biokiez gure eskerrik beroe-
nak, laguntza oneik gure asmoak aurrera eroateko bidea 
emoten dauskuelako. 

GURE BATZORDEA 

Gure batzordekideen artean eriotzak dirala-ta, uts ba-
tzuk izan doguz azkenengo urteotan, eta izan be, Peña'tar 
Xabier eta Landajuela'tar Anton'enak. Utsune bi orreik 
ordezteko, esondatzen edo proposatzen dautsueguz lagun 
oneik: 

Uriarte'tar Kepa 
Ezkurra'tar Xabier 

OARRA 

Datorren urtean, esondatuko edo proposatuko dau-
tsuegu gure batzordeko oneik ordeztea: 

Lendakaria 
Diruzaiña 
Bokal bi. ZUBIRI'tar IÑAKI'k 

KILI-KILI 1986 

• Ogei urte bete dauz Kili-Kilik 1986 urtean. 

Kili-Kili leenengotan aldizkari bat zan, aldizkari bat 
eta personaje bat. 

